
1.Do colexio Campolongo,
vimos aquí a cantar,
unhas coplas que nos falan
dos enredos do lugar.

2.Comezamos a semana,
vestindo o Maio de gala,
con fiúncho e pampillos,
e tamén algunha cala.

3.Non lle faltan as laranxas,
as rosas e margaridas,
xunto a elas van os  ovos,
con camelias ben floridas.

4. Vai na crista a coroa,
con tres aspas de muíño,
levantamos nós a lanza,
pra loitares co veciño.

5.O traballo foi dabondo,
pois non somos do rural,
algún trouxo o fiúncho,
nunha foto dixital.

6. Novo Equipo Directivo,
asignou a inspectora,
rematou o anterior,
e quixo  ficar embora.

7.Vai o barco a toda vela,
esquivando farallóns,
ese ano é  moenda,
achaiar programacións.

8.Temos mestres no colexio,
de  carné ou pedigree,
compaxinan a escola,
con viaxes a Madrid.

9.Furacán en Atletismo
Cristina coa Ximnasia,
acompaña cunha gaita,
na foliada a nosa Marta.

10. Tamén temos escritoras,
como Olalla cos Chibóns,
outros mestres fan relatos,
outros coplas a cachón.

11. No Xogade destacaron,
os de sexto e segundo,
estes mozos cando queiran,
poden dar a volta ao mundo.

12. Reformouse a biblioteca,
pola achega do ascensor,
esperamos máis dun ano,
por quendas do construtor.

13. As enchentes escorreron,
ratas para o nosa escola,
chegaron ao comedor,
construíron a chabola.

14. Houbo parche no tellado,
por pingas do Pavillón,
os arranxos de excelencia ,
seguen sendo unha ilusión.

15. Dous anos cunha cisterna,
con respostas feiticeiras,
as cuadrillas do Concello,
non foron  nada lixeiras.

16. O fiúncho ou fiollo,
no colexio  presumía,
chapodaron polos muros,
toda canta herba había.

17. Traballouse o galego,
de maneira  especial,
con tarefas dun Programa,
que soaba a sideral.

18. O Tema que se escolleu,
foi lidar coas Emocións,
moitas delas afloraban,
nalgunhas intervencións.

19. Peneiramos unhas cantas
para traballar con  Buxo,
un xogo que inventamos,
cunha mascota de luxo.

20. Entrevistas pola radio,
e preguntas pola a  tele,
cada día unha sorpresa,
semellaba unha serie.

21. Preto de cincuenta vídeos,
enfornaron  con afán,
os vinte DigochoEu!,
foi a xeira talismán.

22. Houbo Lemas e Conxuros,
con Ditos e Poesía,
Gabinete dos curiosos,
e nas lerias alegría.

23. No enredo do Tabú,
buligaban  turbacións,
descubrías a palabra,
cunha das definicións.

24. A Carreira pola Lingua,
foi vistosa e agradecida,
as palabras resoaron,
estaban cheas de vida.

25. Estivemos  con Esther,
nunha vídeo conferencia,
o remate en Santiago,
gorneceunos de experiencia.

26. O Maio de Pontevedra,
presentamos na Clausura,
nove coplas disertaban,
da cidade a fermosura.

27. De agasallo camisetas,
e mil euros de foliada
soerguendo o galego,
e animando a rapazada.

28. Na Carreira Intercentros,
fallou algo a xestión,
impuxeron unha cota,
provocou indignación.

29. Só un centro Primaria,
acudiu a esta chamada,
institutos da cidade
completaron a xornada.

30. Van alá coa Camelia,
vinte e dúas edicións,
flor enxebre na escola,
domeada con paixón.

31.A frescura desta flor
luciu polos corredores,
colocadas con afecto,
por serios cultivadores.

32. Os traballos dos rapaces,
desprendían alegría,
non tiveron ocasión,
o debuxo e a poesía.

33. Nas visitas  oficiais,
destacou a dispersión,
o Concello veu un día,
e noutro a Deputación.

34. Temos Xardín Vertical,
loce ben na primavera,
cando volta o verán,
é máis ben unha quimera.

35. Houbo Maxia no Salón,
nós, Conxuros levamos,
Pastequeiras e Adiviños,
polo camiño atopamos.

36. Ideouse  un Trocalibros,
moita xente se achegou,
seis mil tomos de relatos,
Pontevedra  intercambiou.

37. Medran abondo liortas,
na nosa Corporación,
presupostos prorrogados,
non callou  a coalición.

38. Perdeuse una Moción, 
esta foi a de Confianza,
non  tivo a  de Censura,
aterrou esta na chanza. 

39. Teñen a Raíña Victoria,
como  arma da contenda,
o Mercado  ambulante,
ou estoura ou rebenta.

40. No Convento Santa Clara,
fai falta Auga Bendita,
a nova Deputación,
trae no peto dinamita.

41. Se paseas pola praia,
granulado atoparás,
é dun barco envorcado,
polo pai de  Satanás.

42. Foron seis os colectores,
de pélets os espallados
co desleixo na xestión,
quedamos atoallados.

43. Fuches ti, eu non fun,
foron días barballando,
eu non mando, mandas ti,
as bolas seguen rodando.

44. Prados e fragas do Deza
aínda o teñen peor,
o Proxecto na Ulloa,
tanxe  ser un Baltimor.

45. Non chegaba Celulosas,
que traen outra pasteira,
eucaliptos por carballos,
comida de polvoreira 

46.  Baleiran  auga do encoro,
espantan  a gandería,
comprometen o Camiño,
emporcan auga na Ría.

47. Temos outra invasión,
que non é nada marciana,
os muíños polos montes,
tórcenlle a un a faciana

48. Non escrutan  o terreo,
estragan o  patrimonio,
éche un monocultivo
sementeira do espolio.

49. Gandeiros e agricultores
puxéronse en pé de guerra,
ó único que se rescata,
son os bancos que dan quebra.

50. Andan a limpar o lodo,
entre outras,  futbolistas,
cando unha move o sacho,
abrollan os carteiristas.

51. Insultos e corruptelas,
na parodia nacional,
invasións e xenocidios,
no  mundo do capital.

52. Matan nenos e mulleres,
non se pode facer nada,
Palestina non existe,
din os xefes da Manada.

53.  Fano coa nova  arma,
que programa decidir,
canta xente disidente,
ten a IA que extinguir.

54. Imos xa coa despedida,
toca  agora  viaxar,
repoñerse coa  rosca,
e cos premios fantasiar.


